
12

Comme quando a-e reviste, a guarnixion

A l'aspëta a pied'arm o generale,

Sêunna a tromba, a se mette in poxision

Mentre a mûxica a sêunna a marcia reale,

E a stà sensa fiatâ, pronta a-o comando

Mentre quello o l'arriva galloppando:


13

Coscì e moneghe, inteìzo o primmo ciocco

Che annunziava l'arrivo d'ûn foestê,

Se sûn viste ïsâ sciû tûtte d'ûn tocco

Comme avessan de molle in to panê,

E ordinâse in raxon de gerarchîa

Intonando d'accordo l'alleluîa.

E frattanto o Canonego, vestïo

Cö cappin, co-a zimara e cö rocchetto,

Serio e grave, tegnindose in sciö dïo

Quella bella casann-a de Loretto

O faxeiva o so ingresso in parlatöio,

Proprio comme o portasse l'ostensöio.

E lì, sensa parlâ, comme se fa

In cappella pe dâ a benedizion,

O trinciava co-a man de ça e de là,

D'in äto in basso, in ogni direzion,

Comme a dî: Figge cäe, ve-o chì l'öxello,

Ammiæ ûn pö se o n'é grosso, e se o n'é bello!

